
Na primeira parte deste artigo xustifícase a postura de pretender que os
alumnos aprendan mediante a implicación en actividades semellantes ás de
científicos e técnicos reais, unha das cales é o control de calidade, entendido como
a comprobación das propiedades e características dun produto ou servizo que lle
outorgan a aptitude de satisfacer unhas necesidades. Na segunda parte do traballo,
descríbese a aplicación desas ideas en dúas experiencias de aula.

A APRENDIZAXE MEDIANTE A ACCIÓN EN CONTEXTOS REAIS

Unha visión do ensino-aprendizaxe, moitas veces adoptada sen reflexión
explícita, consiste en concibilo como a transmisión de conceptos, teorías, técnicas
de resolución de exercicios, etc., os cales son aprendidos polos estudiantes para ser
mostrados habitualmente nun exame. Os coñecementos así adquiridos pénsase que
despois servirán como ferramenta de razoamento e que permitirán desenvolver,
por parte dos estudiantes, formas de pensamento de crecente grao de abstracción.
Sen embargo, orientar aos estudiantes simplemente cara ao desenrolo de formas
de razoamento abstractas e descontextualizadas pode favorecer a súa capacidade
de intelectualizar o mundo e a súa relación con el pero non os equipa para a
transformación social e persoal (1).

Non convén esquecer que na realidade o coñecemento non existe en
illamento do contexto no que se crea e usa. Máis ben, está ligado a tal contexto, do
que non pode ser separado. Por exemplo, o coñecemento científico está ligado ás
practicas reais dos científicos (2). Unha proposta, que será a aquí adoptada, que

busca, entre outras cousas, que a aprendizaxe dos alumnos e alumnas non se produza
descontextualizadamente, senón mediante a acción en contextos con significado
real, é a de buscar que dita aprendizaxe teña lugar mediante a implicación na
resolución dos chamados problemas auténticos (3). Estes son problemas que non
teñen por qué ser reais, pero son cribles, están contextualizados e non teñen unha
única solución. Outra posibilidade é que só teñan unha solución pero si existan
varios camiños posibles para resolvelos (4).

O CONTROL DE CALIDADE

Unha actividade dos científicos e técnicos moi importante hoxe en día é o
control de calidade. Xa na antigüidade existían especificacións sobre produtos
elaborados e procesos seguidos, pero foi despois da Segunda Guerra Mundial cando
o concepto de calidade máis avanzou. Na actualidade aplícase o concepto de calidade
total, referido a todas as fases da posta en funcionamento dun produto: deseño,
aprovisionamento de materias primas, fabricación, venta, posventa e destino do
produto despois da súa vida útil (5).

A necesidade de acadar a calidade implica a realización dun proceso continuo
de corrección de erros, polo que todas as actividades seguidas na fabricación dun
produto ou na prestación dun servizo deben ser trazables. As normas das chamadas
boas prácticas de laboratorio son sistemas de organización e condicións baixo as
que un laboratorio de ensaios planifica, realiza, controla, rexistra e presenta tales
ensaios e os procedementos normalizados de traballo establecen modos de traballo
e especificacións de procesos de obrigado cumprimento e de forma que sexan
inequivocamente claros (6). A calidade implica hoxe, pois, máis cá simple revisión
das propiedades dos produtos elaborados finais, pero a inspección de ditos produtos
para detectar defectos segue a ser parte básica do control de calidade. Esa dimensión
do control de calidade foi a que se traballou na experiencia didáctica que se describe
a continuación.

A EXPERIENCIA DIDÁCTICA

A experiencia leveina a cabo no IES da Pontenova (Lugo) cos meus alumnos
de 1º de Bacharelato de Física e Química. Os alumnos enfrontáronse a varias
tarefas no laboratorio concebidas como problemas a resolver. Aquí describiremos
dúas, que son as que estaban relacionadas co control de calidade.

Nunha delas, dábanselles varias resistencias eléctricas e debían comprobar
a corrección dos seus códigos de cores, contextualizando a tarefa en referencia a
unha fábrica de resistencias que facía un control de calidade sobre as mesmas.
Proporcionábanselles cables eléctricos, pilas e un polímetro, o cal se lles ensinaba a

manexalo como voltímetro e amperímetro pero non como resistivímetro. Os
estudiantes debían deseñar e montar circuítos e medir diferencias de potencial e
intensidade conectando correctamente o polímetro en cada caso. Ademais, debían
interpretar correctamente os códigos de cores.

Na outra tarefa, pedíaselles que trouxeran da casa unha botella de vinagre
comercial e pedíaselles que determinasen se o grao de acidez indicado na etiqueta
se podía considerar correcto. A práctica era, pois, tamén un control de calidade
sobre as especificacións dun produto. Os alumnos tiñan que facer unha valoración
ácido-base, o que implica que tiveron que empregar axeitadamente a noción de
reacción química e realizar cálculos estequiométricos e de concentracións.

RESULTADOS DA EXPERIENCIA

A pesares de que as tarefas, en especial a do vinagre, eran certamente
complexas tendo en conta o nivel dos estudiantes, 1º de Bacharelato, foron capaces
de abordalas, aínda que en diversos momentos foi necesaria a miña axuda. Nos
informes escritos que entregaron despois fixeron comentarios axeitados que
mostraban un incipiente comprensión da noción de calidade. Por exemplo, unha
alumna escribiu: «Nesta práctica o que fixemos foi comprobar se os valores
dos códigos de cores dunhas resistencias eran correctos (...) A comprobación
de resistencias é importante para controlar a cantidade xusta de corrente que
pasa por un determinado aparato». É dicir, mostra a comprensión de por qué
neste caso é importante controlar a corrección das especificacións do produto.

A realización de tarefas concibidas como problemas permitiu que os alumnos
e alumnas implicados nesta experiencia manexaran correctamente conceptos e
procedementos científicos dunha dificultade significativa para o seu nivel educativo.
Ademais, realizaron actividades de inmersión na verdadeira cultura científica, na
que hoxe en día o control de calidade é unha tarefa de gran importancia.

